
Yadugirinarayana Stava

యదుగిరినారాయణస్తవః

(బాధూలశ్రీనివాసార్యకృపాసమ్పన్నవైభవమ్   ।
కౌశిక శ్రీనృసింహార్య  కల్యాణగుణమాశ్రయే  ॥ )

తర్కాతర్కిముధాగ్రహప్రతివదద్దుర్వాదిదుర్వారదు   -

ర్గర్వోర్వీధరకూటకుట్టనకలాదభ్భోలివాగ్గుమ్భనః    ।
వ్యాసోన్నీతనిశాతనీతిదలితప్రచ్ఛన్నబౌద్ధవ్రజః  

శ్రీరామావరజో  మునిర్విజయతే సిద్ధాన్తజైత్రధ్వజః     ॥ ౧॥
ఆశాసే షట్పదామోదవహాం గురుపరమ్పరామ్ ।
శ్రీనారాయణపాదాబ్జమధుధారామివాపరమ్   ॥ ౨॥
ఏధతాం యతిరాజస్య సామ్రాజ్యం  సర్వతోముఖమ్ ।
యత్ర సమ్పత్కుమారోఽపియువరాజపదాస్పదమ్ ॥ ౩॥
వన్దే భగవతః పాదూం వకులామోదమేదురామ్ ।
తత్పదామర్శసమ్పన్నమఞ్జుశిఞ్జామనోరమామ్   ॥ ౪॥
స్వామీ సుశీలః సులభః సర్వజ్ఞః  సర్వశక్తిధృత్  ।
వత్సలో యత్సహాయస్తాం వన్దే యదుగిరీశ్వరీమ్ ॥ ౫॥
అస్తి స్వస్తివహం  లక్ష్మీసంస్తుతం వస్తు నిస్తులమ్ ।
భూనీలా స్తన కస్తూరీభూషితం యదుభూధరే ॥ ౬॥
సమిన్ధే శ్రీతనులతాస్వర్ణసబన్ధబన్ధురః     ।
యదుభూధరకోటీరస్ఫురన్మరతకాఙ్కురః ॥ ౭॥
ఈక్షే ప్రతిక్షణం  లక్ష్మీపాదలాక్షారసోక్షితమ్ ।
శ్రీయాదవాచలశిఖా  శేఖరశ్యామలోత్పలమ్ ॥ ౮॥
పరేషాం శఙ్ఖచక్రాద్యైః    స్వేపామభయముద్రయా  ।
హితం ప్రియం  చ కలయన్ పాయాద్యదుగిరీశ్వరః ॥ ౯॥
యదభ్యస్తానన్దామృతజలధికల్లోలకణికా  -

యదుగిరినారాయణస్తవః

రసాస్వాదాధ్మాతా శ్రుతిరపి  విహస్తా నివవృతే ।
స్వకీయం సార్వజ్ఞ్యం  ప్రభవతి  న యస్య స్వవిషయే

యదుక్ష్మాభృన్నాథం తమహహ వయం స్తోతుముదితాః ॥ ౧౦॥
గన్తుం వర్త్మ గరుత్మతః ప్రయతతాం  ఖఞ్జః  స్వయం జానునా

వోఢుం వల్గతు  డుణ్డుభః  స్వశిరసా శైషీమశేషాం  ధురమ్ ।
స్వైరం  ప్రక్రమతాం   వితస్తివిమితస్త్రైవిక్రమాన్   విక్రమాన్

ఆచార్యైః  స్తుతమాస్తుమో వయమమీ శ్రీయాదవాద్రీశ్వరమ్   ॥ ౧౧॥
[అహహ గణనాం న్యక్కుర్వాణా గుణా యదుభూమిభృత్-
పరిబృఢ కథం సోఢారస్తే పునః స్తుతిసాహసమ్ ।
అపి తు భగవన్నేతే స్వైరం  యతీశవశంవదాః
సరసమథురస్మేశః సమ్ప్రత్యతోఽయముపక్రమః  ॥ ]

వార్క్షం  మాక్షికమాజిఘృక్షతి న కిం ఖర్వో న వాదిసతే
బాలః కిం శశినం సిషాధయిషతి శ్రేయో  న కిం వాలసః ।

తుష్టూషామితరాం  న కిం యతిపతే సమ్పత్సుతం కిం తు తత్
సర్వం ప్రాప్యరుచిప్రకర్షజమితి    ప్రాజ్ఞః   సమాధిత్సతు ॥ ౧౨॥

అపి చ మమ వచాంసి ప్రాయశో  వేదవాదా-

దపి యదుకులనాథం స్వైరమావర్జయన్తి   ।
న కిము మృగమదేన్దుస్మేరకాశ్మీరలేపా -

దపి రమయతి గోష్ఠోపాన్తజమ్బాలచర్చా  ॥ ౧౩॥
ప్రియం  కులధనం ప్రభుం  పితరమీశ్వరం మాతరం

గురుం ప్రణతవత్సలం  పరమబన్ధుమాపత్సఖమ్  ।
యదుక్షితిధరోపరి వ్యవసితాత్మదానం న కో

యతిప్రవరనన్దనం   హృదయచన్దనం  వన్దతే  ॥ ౧౪॥
మహసాం నిధయే త్రయీశిఖామణయే  మఙ్గలమఙ్గలాత్మనే   ।
యదుభూధరశ‍ృఙ్గబన్ధవే   స్పృహయామ్యద్భుతశీలసిన్ధవే  ॥ ౧౫॥
అస్మై  నమో యదుగిరిప్రవరాయ  సూరి-
సేవ్యాఙ్ఘ్రయే  విమలసత్త్వగుణోత్తరాయ ।

యః శ్వేతమృత్తిలకితో ఘృతవైష్ణవశ్రీః  
శ్రీకాన్తమవ్యవహితం  జగతాం వ్యనక్తి  ॥ ౧౬॥

చామ్పేయాన్యపచిన్వతాముపవనే మాలాకృతాం శ్రీపతే -
రానమ్యోపనయన్తి యత్ర కపయః స్వైరం  దురాపాణ్యపి ।

ఈడే క్రోడముఖావఖాతవితతావాలావటాసేచన -
న్యఞ్చత్కుఞ్జరపుష్కరామ్బుశిశిరం  శ్రీయాదవక్ష్మాఘరమ్  ॥ ౧౭॥

యత్రానుషఙ్గికనివాసలవోఽపి   సూరి-
సంసద్ధురావినిమయశ్రియమాతనోతి   ।

తాసు ప్రసన్నహరిచన్దనశేఖరాసు 
శ్రీయాదవాచలతటీషు  కుటీముపేయామ్ ॥ ౧౮॥

ఇయమభివన్ద్యతాం  యదుధరాధరమౌలిధృతా
నృహరిగృహాన్తగోపురసమున్నతిరున్మిషితా ।

పరిణతభూరిభాగ్యజనలోచనభృఙ్గకులం
లలితవతంసకైతకశిఖేవ  సుఖాకురుతే ॥ ౧౯॥

రహసి సహరిరంసాయాతకంసారికాన్తా-
చరణకమలసక్తాలక్తరత్నోపకణ్ఠాః   ।

యదుధరణిభృతోఽమీ జన్మకాన్తారపాన్థ -
శ్రమహరతరుమృష్టాః   సానవో నః పునీరన్ ॥ ౨౦॥

రఘుపతిచాపకోటిదృఢకుట్టనవిస్ఫుటితోపలోచ్చలద్ -
విమలఝరీషు కృష్ణబలరోపితకరుపమహీజరాజిషు  ।

యతిపతిపాదరేణుపరిమర్శపవిత్రశిలాసు  నిర్భరా
యదుగిరిసానుసీమసు రమేమహి సాభిమతాః సమాః శతమ్ ॥ ౨౧॥

కురవకమల్లికావకులచమ్పకకున్దలతా  -

ర్పితకుసుమావతంసమకరన్దరసోపచితాః  ।
యదుకులదేవతాపదసరోజపరాగధర-
శ్చిరమవగాహిషీయ యదుశైలఝరీలహరీః  ॥ ౨౨॥

పదే తత్ర విష్ణోః  పరత్వానుభూత్యా
పరం నిర్వృతాస్తస్య సౌలభ్యలోభాత్ ।

యదుక్ష్మాభృదన్తే వసన్త్యత్ర ముక్తా
నుమస్తాన్ సమస్తాంశ్చరస్థాస్నురూపాన్  ॥ ౨౩॥

అధూర్జటిజటాటవీతటకపాలసమ్పూరణా -

మజహ్నుజఠరానలక్వథనఖిన్నయాదఃకులామ్ ।

అసాగరచితావనోపచితసాస్థిభస్మోత్కరా -

మనుజ్ఝితయదుక్షమాధరపదాం  భజే స్వర్నదీమ్ ॥ ౨౪॥
నిర్ణీచోచ్చభిదం  నిరాకృతగుణావద్యావమర్శం జనా-

నాప్లావైరనుగృహ్ణతీం    సురుచిరాగాధప్రసన్నాద్భుతామ్  ।
శ్రీమద్యాదవభూధరే  సుచరితోల్లాసావహామన్వహం

కల్యాణీమవగాహిషీయ కరుణాం నారాయణస్యాపరామ్ ॥ ౨౫॥
హరేర్వరాహరూపిణః శ్రమామ్బుసమ్భవం  భవశ్రమాపహమ్  ।
భవిష్ణువిష్ణుపద్యుపాసితం   సరశ్చరీకరీతు మఙ్గలమ్  ॥ ౨౬॥
సేయం వైష్ణవనర్మహర్మ్యశిఖరోదఞ్చత్పతాకావలీ  -
సఙ్ఘర్షక్షతచన్ద్రనిఃసృతసుధాలిప్తేవ    దేదీప్యతే ।

శ్వేతద్వీపవివర్తమూర్తిరనఘశ్రీభూమినీలాసఖ -
శ్రీనారాయణచిత్తనిర్వృతికరీ  నారాయణాఖ్యా పురీ ॥ ౨౭॥

అశ్రాన్తోత్సవబద్ధకౌతుకయతిక్షోణీశసమ్పత్సుత  -
ప్రస్థానోత్సుకపౌరయౌవతసుసమ్మృష్టప్రతోలీముఖామ్     ।

ఫుల్లత్పల్లవతోరణచ్యుతమధుస్యన్దాపనీతశ్రమా    –

ఽశేషాగన్తుజనామిమామనిమిషం సేవే పురీంయాదవీమ్ ॥ ౨౮॥
తత్తాదృక్షగజేన్ద్రమోక్షణరథారోహక్షణస్వర్ధునీ  -
తీర్థాధ్యక్షణపూర్వపర్వమహితే  యస్మిన్ యతీన్ద్రాజ్ఞయా   ।

ఆమాతఙ్గవసిష్ఠమేతి   జనతా ముక్తైకరస్యాం  శ్రియం
సోఽయం ప్రత్యహమస్తు  వజ్రమకుటీదివ్యోత్సవో  వాత్సరః ॥ ౨౯॥

స్వాఙ్గీకారోపహారీకృతనతదురితాః  స్వాఙ్ఘ్రిరేణుప్రభావ  -
ప్రేక్షాసాక్షీకృతాస్మత్సహపఠితచతుర్వేదిసర్వాపరాధాః  ।

శ్రీమన్నారాయణాఙ్ఘ్రిద్వయపరిచరణేశ్వర్యగర్వాదుదస్త  -
శ్రీవైకుణ్ఠోపకణ్ఠా    యదుగిరికటకస్వామినో మే స్వదన్తామ్ ॥ ౩౦॥

శుచి రుచిరం మనోజ్ఞచరితం  నలినాక్షదయా-

మృతసరసీరసార్ద్రమనురఞ్జితమఞ్జురవమ్    ।
ఇదమిహ పక్షపాతమనిమిత్తకమాద్రియతే

యదు గిరిహేమసానురసికం మయి హంసకులమ్ ॥ ౩౧॥
క్రేతుం  నః ప్రభవన్తి  హన్త యతిరాడ్జన్మోత్సవోన్మస్తక -

ప్రేమవ్యుత్క్రమనృత్యదార్యచరణోత్క్షిప్తా   యదుక్ష్మాభృతః ।
ధూల్యోయాః కిల రఙ్గవేఙ్కటముఖశ్రీదివ్యదేశాశ్రితై    -

రర్చ్యన్తే  నియమేన తీర్థవటికారూపేణ  గోపాయితాః ॥ ౩౨॥
మధురిపుజలనిధిదృగమృతవీచీకృతపరిచితిమురుమణిగణకీర్ణామ్  ।
పరిసరనతసురసదసముపాసే యదుగిరితటభువి తదజిరవేలామ్ ॥ ౩౩॥
తామ్బూలదర్పణపతద్గ్రహతాలవృన్త -
భృఙ్గారధౌతవసనాభరణస్రగాదీన్   ।

ఆబిభ్రతో  యతిపతిప్రణిధీన్  విభోర్ద్వి -
పఞ్చాశతః పరిజనప్రవరాన్  భజామః ॥ ౩౪॥

ద్రుహిణసనకయోగినారాయణాత్రేయసంరక్షితం 
యతిపతికృపయేహ సర్వాత్మసేవ్యాం దశాం ప్రాపితమ్  ।

నిగమశిఖరవత్ పరబ్రహ్మగర్భం  యదుక్ష్మాధర-
ప్రవణమనుభవేయమానన్దసంజ్ఞం    విమానం ముహుః ॥ ౩౫॥

శుభేదారస్నిగ్ధాద్భుతమహితసంస్థానమభితః 
సరన్తీభిర్భాభిర్హరితయదశేషాశ్చ  హరితః ।

పరం జ్యోతిః సాక్షాదకరవమిహానన్దనిలయే
విమానే మఞ్జూషోన్మిషితమివ  ?శాతమ్మరతకమ్ ॥ ౩౬॥

యుగపదుదితభాస్వత్కోటిధామా సుధాబ్ధి -
స్నపిత ఇవ సుజాతస్నిగ్ధదివ్యాద్భుతశ్రీః   ।

భువనభవనభూషా జ్యోతిషాం జ్యోతిరేష
స్ఫురతి యదుమహీభృన్మౌలిరత్నప్రదీపః  ॥ ౩౭॥

జగత్సమ్భవక్షేమశిక్షాదిదక్షం
పరం క్షోణిలక్ష్మీకటాక్షైకలక్ష్యమ్ ।

యదుక్ష్మాధరే మోక్షదానైకదీక్షం
మహః పుణ్డరీకాక్షమధ్యక్షయామః  ॥ ౩౮॥

అయే శ్యామోదారః కిమయమమృతాధ్మాతజలద-
స్తమాలద్రుః  కింవా పృథులలలితోద్దామవిటపః  ।

యదుక్ష్మాభృత్సానుప్రగుణితవిలాసో  ను కలమః
కిము క్రీడాశైల   శ్రియ  ఇహ మహానీలమహితః ॥ ౩౯॥

yadugirinArAyaNastavaH.pdf 5



యదుగిరినారాయణస్తవః

దరీధర్తి నీలాద్రిలీలాం  ముకున్దో
బరీభర్తి హేమస్నుతాం పీతవాసః ।

వరీవర్తి చక్రామ్బుజం  పుష్పవత్తాం
చరీకర్తి శ‍ృఙ్గశ్రియం   రత్నమౌలిః ॥ ౪౦॥

ముఖామ్భోజాసక్తః కిమలకతమః కోపకలుషః
కిము శ్రీమచ్చక్షుఃస్వజనివనోత్కః  కిమథవా ।

జగచ్చక్షుః సాక్షాన్మిషతి యదుశైలేశమకుటీ -
మిషేణ ప్రత్యూషే  తదిదముపతిష్టేమహి  మహః ॥ ౪౧॥

న్యఞ్చన్మౌలిమణిప్రభావినమితం  ప్రోద్యన్ముఖేన్దుద్యుతి  -
ప్రత్యావర్తితమూర్ధ్వపుణ్డ్రవిమలచ్ఛాయావిభక్తాకృతి    ।

పార్శ్వోచ్ఛృఙ్ఖలశఙ్ఖచక్రరుచిభిః    ప్రాయో  విశీర్ణం  యదు-

క్ష్మాభృద్వల్లభచూర్ణకున్తలతమః   ఫాలాన్తమాలమ్బతే ॥ ౪౨॥
అమీ యదుధరాధరేశ్వరకిరీటరత్నాకురాః

పరత్వముఖరాముహుర్ముహురభీషయిప్యన్త నః ।
మృదుస్మితసుధారసోక్షితకటాక్షలీలాయితా-

న్యకృత్రిమసుశీలతాం  సపది నావదిప్యన్ యది ॥ ౪౩॥
అనిమిత్తదయామృతసిక్తమృదుస్మితచన్ద్రికమస్తసమస్తతమః  ।
యదుశైలపతేర్ముఖమిన్దుసఖం   ప్రమదం  మమ దృక్కుముదం కురుతే ॥ ౪౪॥
దృశోర్విశాలమాయతం భ్రువోశ్చ  నీలమన్నతం

స్మితే మృదూద్గతం  సితం రదేషు సాన్ద్రముజ్జ్వలమ్   ।
స్ఫురద్వికాసి గణ్డయోశ్చలం  విలమ్బి కున్తలే ।

యదుక్షమాధరేశితుర్ముఖం సుఖం కరోతి నః ॥ ౪౫॥
నీలభ్రూమరుకగ్రమాయతదృగమ్భోజం   మిషన్నాసికా-

చామ్పేయం ధవలోర్ధ్వపుణ్డ్రకపటోదఞ్చచ్ఛిఖాకైతకమ్    ।
ఉత్ఫుల్లాధరపల్లవం   క్షితిరమాలీలోచితం కన్ధరా -

కాణ్డోదఞ్చి  యదుక్షమాధరపతేర్మన్యే ముఖం కన్తుకమ్ ॥ ౪౬॥
స్ఫురచ్చక్షుర్మీనాచ్ఛ్రవణలలితావర్తమహితాద్

యదుక్ష్మాభృత్సానుప్రణయిముఖలావణ్యజలధేః  ।
సుబాసూతేరోష్ఠద్వయరుచిరవీచీ  విషమితా-

దుదేతి భ్రూవేలావనపిహితభాగోఽలికశశీ  ॥ ౪౭॥
భ్రూమధ్యతః  ప్రతిపదిన్దుకలావదాత  -
శ్చేతో ధినోతి తిలకో యదుశైలబన్ధోః   ।

లాలాటకాన్త్యమృతసఙ్గ్రహణాయ  లక్ష్మీ-
నిక్షిప్తమౌక్తచవకశ్రియమాదదానః  ॥ ౪౮॥

భ్రూసేతుబన్ధవిధృతాక్షితటాకకుల్యా 
కల్యా కటాక్షసరణిర్యదుశైలనేతుః  ।

నిమ్నోన్నతస్థలజలాదిభిదానపేక్ష -
మాప్లావయత్యముమిమం  కరుణాసకుల్యా ॥ ౪౯॥

అకస్మాదస్మాకం ప్రచురపరితాపప్రశమనైః  
కటాక్షోర్మిక్షేపైరనవధికృపాసౌరభవహైః   ।

సుధాసిన్ధుః  సాక్షాదయమిహ యదుక్ష్మాఘరతటే
స్వసేవాసామ్రాజ్యౌపయికమభిషేకం  వితనుతే ॥ ౫౦॥

తన్మన్దస్మితవిస్మితం  తదలకావర్తానువృత్తం ముహు-

స్తద్బిమ్బాధరరాగరక్తమను తత్సౌగన్ధ్యసమ్మోదితమ్  ।
తద్భ్రూవిభ్రమలబ్ధవిభ్రమశతం    తద్ద్దృక్తరఙ్గోర్మిలం  

మచ్చేతో యదుశైలవల్లభముఖచ్ఛాయోన్ముఖం   వర్తతే ॥ ౫౧॥
కర్ణికామకరయుగ్మముదగ్రం   కర్ణపాశబడిశం  వినిగీర్య ।
వేష్టతే  యదుగిరీశముఖాంశూత్కృష్యమాణమిదమంసతటాకాత్ ॥ ౫౨॥
పాఞ్చజన్యముపనీయ సరూపం రూపసౌష్ఠవవివేచనచఞ్చుః  ।
యాదవాచలపతిర్గలకమ్బుం  తారహారకలితం కిమతానీత్ ॥ ౫౩॥
పార్శ్వోదఞ్చన్న్యఞ్చత్కుఞ్చద్భుజకల్పవిటపమఞ్జర్యః  ।
శఙ్ఖరథాఙ్గగదాభయముద్రా   భద్రాయ యాదవాద్రీన్దోః   ॥ ౫౪॥
శ్రీభూమీకుచకుమ్భనిర్భరపరీరమ్భప్రమోదాదివ 

శ్రీదివ్యాయుధభవ్యభూషణపరామర్శావలేపాదివ  ।
తారుణ్యాద్భుతయౌవనవ్యతికరోత్సాహాదివామీ యదు-

క్ష్మాభృద్వల్లభబాహవః  సుపృథులోదగ్రాః  పరం జాగ్రతి  ॥ ౫౫॥
విటపాః కిల కల్పపాదపానాం మధుపావర్జితపల్లవప్రసూనాః    ।

యదుశైలపతేర్భుజాః  సువృత్తాః ఫలవర్గాన్  సువతేఽత్ర సూరిభోగ్యాన్ ॥ ౫౬॥
ఆభ్యామఙ్కయతేతి వోపనయతః శ్రీశఙ్ఖచక్రే   ఉభా-

వేతావాశ్రయతేతి  వక్తి గదయా నిర్దిశ్య  పాదౌ పరః ।
మా భైష్టేత్యపరో   వ్యనక్తి  యదుభూభృద్వల్లభాస్మాదృశా -

మాద్యాచార్య చతుర్భుజైః  ప్రగుణయస్యాచార్యకప్రక్రియామ్    ॥ ౫౭॥
స్వతః శ్యామోదారం తరుణతులసీదామహరితం

సితం ముక్తాహారైర్మణివరరుచా  భాస్వరమిదమ్ ।
రమాపాదాలక్తారూణమిహ యదుక్ష్మాధరపతే-
రురశ్చిత్తే ధత్తే  మమ రుచివిభేదాన్ నవనవాన్ ॥ ౫౮॥

శ్రీకాన్తకల్యాణగుణానుషక్తముక్తావలీసంస్కృతదివ్యధామ  ।
వక్షో యదుక్షోణిధరేశ్వరస్య మన్యే పరం వ్యోమ పరార్ధ్యభూమ  ॥ ౫౯॥
నిగిరదపి జగన్తి క్షామముద్యద్బుభుక్షం

సుచరితసుతభిక్షాస్వాదసమ్పూర్ణకామమ్  ।
యదువరణిధరేన్దోస్తున్దమాదౌ   యశోదా-

కలివకినకదామగ్రన్థిలక్ష్మ   ప్రతీక్షే  ॥ ౬౦॥
శ్రీయాదవాచలపతేః  కల్యేవ లగ్నం

కక్ష్యావనద్ధకనకత్సరుఖడ్గవల్లి   ।
గాఢం నికృన్తదివ నిష్ఠురకర్మబన్ధ  -
నిర్బన్ధబన్ధురచతుర్విధదేహబన్ధమ్    ॥ ౬౧॥

విద్యుద్భూమ్నా తటిత్వానివ నవతరణిచ్ఛాయయేవాఞ్జనాద్రి  -
ర్వేలఃహైమస్థలీభిర్జలధిరివ    నభః సాన్ద్రసాన్ధ్యశ్రియేవ    ।

ఆక్రీడః  కర్ణికారైరివ   కనకకుథేనేవ దన్తావలోఽసౌ
దేవః పీతామ్బరేణ ప్రథయతి  సుషుమాంయాదవక్ష్మాధరేన్దుః  ॥ ౬౨॥

ఏవమ్ప్రాయానుపూర్వీ యదపి కరికరే స్నిగ్ధతా  దూరదూరే
రమ్భాస్తమ్భే ప్రసక్తా  యదపి చ కియతీ స్నిగ్ధతా  క్వానుపూర్వీ ।

స్యాతాం స్నైగ్ధ్యానుపూర్యౌ   కృతకమరతకస్తమ్భకే నో మృదుత్వం
మన్యే మృగ్యోపమానే యదుశిఖరిపతేరురుకాణ్డప్రకాణ్డే   ॥ ౬౩॥

కిం కాహల్యౌ కిన్ను పూగీకుహల్యౌ శ్రీభూవాహ్యే  కిం సమీచ్యౌ కలాచ్యౌ ।
ముగ్ధస్నిగ్ధోదారదివ్యానుపూర్వ్యౌ   కింవా జఙ్ఘే శ్రీయదుక్ష్మాధరేన్దోః   ॥ ౬౪॥

విభోః పాదామ్భోజం తదిదమశరణ్యైకశరణం
పరం ప్రాప్యం  ప్రాప్తం   యదుగిరిశిఖాశేఖరసఖమ్ ।

యదామర్శాదాశు ద్రవతి  భృశమాకాశమవశా-

దపి గ్రావా  జీవత్యపి మిషతి దగ్ధామిషమపి  ॥ ౬౫॥
సుచరితసుమతిసహితపరచరణప్రణయమననుగుణమివ  పరిగణయన్ ।
యదుగిరిపరిబృఢచరణమశరణః శరణమగమమిహ పరిచరణపరః ॥ ౬౬॥
క్షమాలక్ష్మీకల్పవ్రతతివితతాం  నాతిశిశిరా-

మనుష్ణామభ్యర్ణోన్మిషదమృతసౌగన్ధ్యసుభగామ్    ।
భకయధ్వభ్రాన్తిప్రభవపరితాపప్రశమనీం   

శ్రయే  పాదచ్ఛాయాం యదుగిరితటీకల్పకతరోః ॥ ౬౭॥
ఉద్యన్మౌలిముదారఫాలముచితశ్చేతోర్ధ్వపుణ్డ్ర   శుభో-

దఞ్చద్భ్రూలతమాయతాయతదృగమ్భోజం సుజాతస్మితమ్ ।
కమ్బుగ్రీవముదగ్రబాహువిటపం   లక్ష్మీలసద్వక్షసం

వన్దే సున్దరమధ్యమోరుచరణ  శ్రీయాదవాద్రీశ్వరమ్   ॥ ౬౮॥
ఉత్ఫుల్లపద్మపదముల్లసదూరుకాణ్డముద్దామకాఞ్చిముపవీతసువర్ణచేలమ్      ।
ఆజానుబాహుమరుణాధరమాయతాక్షమాశాస్మహే సపదియాదవశైలనాథమ్  ॥౬౯॥
శమయతి తమః సూతే సర్వం ధినోతి శుభాం ధియం

ఘటయతి సతాం సక్తిం దత్తే సదార్యసమాశ్రయమ్  ।
భవపథపరిభ్రాన్తిం   రున్ధే వ్యనక్తి  పరం పదం

యదుగిరిశిఖారూఢం జ్యోతిః కిమప్యతిమానుషమ్ ॥ ౭౦॥
అవ్యాజం దయతే స్మరత్యుపనయత్యాలోకతేఽఙ్గీకరో -

త్యుత్సఙ్గే కురుతే ప్రసీదతి  ముహుర్మూర్వానమాజిఘ్రతి  ।
ఆనన్దాననుభావయత్యభిమతైర్దాస్యామృతైః     ప్లావయ -

త్యేష శ్రీయదుశైలమఙ్గలనిధిర్నారాయణోఽస్మత్కులమ్    ॥ ౭౧॥
ప్రేమార్ద్రాయా   కమలయా క్షమయా సమేత

మంసాంసఘట్టనరసోత్పులకాఙ్గభాగమ్   ।
ప్రాగ్దక్షిణే   తదిహ సంయమిసార్వభౌమ-

సమ్పత్ప్రసూతమపరం వపురావిరస్తి ॥ ౭౨॥

శ్రీభూస్తనశ్రుతిశిరోయతిశేఖరాఙ్క  -
శ్రీయాదవాచలశిఖాసులభోపలగ్భమ్  ।

ఆపన్నతాపహరమాశ్రితకామధేను -

మాశాస్మహే కమపి పూరుషమమ్బుజాక్షమ్ ॥ ౭౩॥
ఉత్తుఙ్గం  మకుటే విశాలమలికే వక్రం  భ్రువోరాయతం

నేత్రాన్తే   రుచిరం కపోలఫలకే స్మేరం ముఖామ్భోరుహే ।
స్ఫీతం వృక్షసి సంస్థులం  భుజవనే మృగ్యం వలనే సుసం-
శ్లిష్టం   పాదయుగే యతీన్ద్రహృదయావాసం  మహః సంశ్రయే  ॥ ౭౪॥

హస్తారవిన్దకలితాభయశఙ్ఖచక్ర   -
మబ్జాసనాహితపదాబ్జముదగ్రమౌలి    ।

ఆవిఃస్మితం సువదనం యతిరాజసూనోః
సంస్థానమేవ  శరణం శరణార్థినాం  నః ॥ ౭౫॥

అఞ్చత్కిరీటమలకావృతఫాలమాయ-

న్నేత్రాబ్జమఙకురితహాసముదగ్రనాసమ్    ।
విష్వగ్భుజం విపులవక్షసమీక్షిషీయ

సమ్పత్సుతం తత ఇతః పురతోఽభితశ్చ ॥ ౭౬॥
జనో యత్సీమాన్తే యతినృపతివార్తామహిమవిత్

కుటీం కుర్వన్నీష్టే పరమపదవాటీవితరణే ।
తదర్యాగారాన్తావకరమపనేతుః కిల సమాః

శతం భోగస్థానం  మమ భవతు నారాయణపురమ్ ॥ ౭౭॥
అచిన్తయిత్వా మద్వృత్తమాలోక్యాచార్యసన్తతిమ్ ।
దయానిధే నిధేహి త్వద్దాసదాస్యశ్రియం   మయి ॥ ౭౮॥
ఇతి తిరుమలార్యకృతః శ్రీయదుగిరినారాయణస్తవః  సమ్పూర్ణః  ।
స్తోత్రసముచ్చయః  ౨ (౬౮)

